په افغانستان کې د بشري حقونو د وضعیت په اړه د ځانګړي راپور ورکوونکي بیانیه
۲۶ اکتوبر ۲۰۲۲
ښاغلی رئیس صاحب،
[bookmark: _Hlk117569545]ویاړم چې په افغانستان کې د بشر حقونو د وضعیت په اړه خپله ارزونه، چې زما د لومړني راپور پر بنسټ ده، او تاسو ته د بشر حقونو شورا د ۴۸/۱ پرېکړه لیک مطابق در رسیدلې ده، او تېره اونۍ افغانستان ته زما د تازه تګ له مشاهداتو او معلوماتو سره اپډیټ شوې ده، شریکوم. 
د سږ کال په می میاشت کې له مسؤلیت اخیستلو وروسته، ما افغانستان ته دوه سفرونه کړي دي – یو په می میاشت او بل په اکتوبر میاشت کې – چې په افغانستان کې له زیانمنو شوو افرادو او ډلو او نورو اړوندو سهم لرونکو څخه د لومړي لاس معلوماتو پر بنسټ د بشري حقونو د وضعیت په اړه یوه خپلواکه او مطلع ارزونه ترسره کړم. 
ترلاسه شوو تبصرو ته په کتلو سره، زما لومړنی راپور د ډېرو افغانانو له خوا د بشري حقونو عادلانه او کره ارزونه ګڼل شوې ده. د دوی تبصرې تر دې حده وې، چې د طالبانو حاکمانو چارواکو خپله خواشیني څرګنده کړه چې یاد راپور ډېر انتقادي دی او د دوی لاسته راوړنې یې په کافي توګه روښانه کړې نه دي[footnoteRef:1]. دوی ادعا کوي چې له می راهیسې یې نور پرمختګ هم کړی دی. په حقیقت کې، دوی ویلي دي چې «د ښځو د ځانوژنو او صحرايي محاکمو، د اختطاف او په زندانونو کې د شکنجه کچه صفر ته ښکته شوې ده». په داسې حال کې چې یو څه پرمختګ به شوی وي، خو دا خبره له حقیقته لرې ده.   [1:  د حاکمو چارواکو د بهرنیو چارو وزارت همدا ډول خواشيني څرګنده کړه چې د راپور د مسودې په اړه د دوی لیکلې تبصرې په راپور کې د ادارې د دي فاکتو حالت له امله ځای شوې نه وې. ] 

په هر حال، حاکم چارواکي د ښکېلتیا غوښتنو ته ادامه ورکوي. ما ته په اشارې سره، د بهرنیو چارو سرپرست وزیر ټویټ وکړ «د یو بل د نقدولو پر ځای باید موږ په ګډه کار وکړو، حقایق خپاره کړو او له شوي پرمختګ ګټه پورته کړو.» په مرکزي او ولایتي کچه د حاکمو چارواکو له مشرتابه سره زما د ناستو پر مهال، دوی د ترسره شوي پرمختګ په اړه خپل نظرونه په سړه سینه لست کړل او ماته یې بلنه راکړه چې وضعیت «پخپلوسترګو» وګورم.  
د دواړو سفرونو پر مهال، ما په افغانستان کې د مدني ټولنې د غړو، په ځانګړې توګه د ښځو، حاکمو چارواکو، او نړیوالې ټولنې د غړو په شمول له یو لړ سهم لرونکو سره ناستې درلودې چې د ملګرو ملتونو د عمومي منشي له ځانګړي استازي سره ناسته هم په کې وه. ما د بشر حقونو د مدافعینو، ژورنالستانو، قضايي مامورینو، د ټولنې مشرانو، دیني علماوو، او تر ټولو مهمه دا چې د بشري حقونو د سرغړونو د قربانیانو او د دوی د کورنیو غږونه واوریدل. همدا ډول ما د کندهار، بلخ، بامیانو او پنجشېر په شمول له کابله بهر ولایتونو ته سفرونه وکړل او له توقیف خونو، روغتونونو او د فرهنګي میراث له ساحو څخه مې لیدنه وکړه. 
زه له حاکمو چارواکو ستاینه کوم چې له ما سره یې په لوړه کچه ناستې لرلې او د هیواد بېلابېلو برخو ته یې لاسرسی راکړ، چې په کې د زندانونو په څېر حساس موقعیتونه هم شامل ول. همدا ډول زه له دوی سره د ټولو اختلافاتو سره سره، د بشري حقونو پر جدي موضوعاتو باندې له دوی سره شوي مذاکرات هم ستایم. زه په افغانستان کې د ملګرو ملتونو له خوا د وړاندې شوي ملاتړ لپاره د دوی منندوی یم چې هلته یې زما سفر ممکن او مثمر کړ. 

تر ټولو ورپورته، زه هغو زړورو ښځو او سړیو ته سلامي وهم چې په خپل هیواد کې د بشري حقونو لپاره سوله ییزې مبارزې ته دوام ورکوي، چې ځینې وختونه یې ژوند ته هم خطر پېښولی شي. 
په عمومي ډول، زما ارزونه نن ورځ دا ده چې د بشري حقونو وضعیت ډېر اندېښمن دی. سره له دې چې د مثبت بدلون لږې نښې شته، خو هغه هم په نورو ساحو کې د په شاتګ له خوا تتې شوې دي. هیواد اوس هم د بشر حقونو او بشري بحران سره مخ دی او د افغانستان خلک لا همغسې کړېږي. 
ښځې له عام ژوند څخه محوه شوې دي او مدني، سیاسي، اقتصادي، ټولنیز، او فرهنګي حقونه یې سلب شوي دي. په تېر ډسمبر کې له یو صادر شوي فرمان پرته، د طالبانو له خوا ډېری صادر شوو احکامو له دوی څخه اساسي حقونه او ازادۍ اخیستې دي. له کومو ښځو او نجونو سره چې ما لیدنې کړې دي د قهر، خپګان، وېرې او ناچارۍ څرګندونې کوي. د دوی فزیکي او رواني روغتیا په ژوره توګه اغېزمنه شوې ده. خو بیا یې هم په ټولنه کې د خپل صحیح ځای نیولو اراده ځلانده ده. 

یوې ښځې وویل: «موږ پوهېږو چې له موږ سره ښه ونشول. له موږ څخه ځینو هیواد پرېښودلی شو، خو موږ پرېنښود، موږ پرېکړه وکړه چې په افغانستان کې پاتې شو او په افغان ټولنه کې د ښځو د مؤقف لپاره مبارزه وکړو. موږ له طالبانو سره د خبرو کولو اراده لرو خو موږ له نړیوالې ټولنې غواړو چې له موږ سره د دې فضا په ایجادولو کې مرسته وکړي او له موږ څخه په دې پروسه کې ملاتړ وکړي.»

۴۰‍۱ ورځې وړاندې، د نجونو منځني ښوونځي وتړل شول. په هیڅ بل هیواد کې له ښځو څخه د منځني ښوونځي حق نه دی اخیستل شوی. د دې کار لپاره هیڅ دیني توجیه نشته. د نجونو منځني ښوونځي باید پرانیستل شي. دا به د ښځو په وړاندې د هر ډول تبعیض د مخنیوي د نړیوال کنوانسیون لاندې، او د نړیوالو بشري حقونو د مکلفیت پوره کولو سره د حاکمو چارواکو د مطابقت لومړنۍ ازموینه وي. دا د نجونو او د هیواد د راتلونکي لپاره اساسي عواقب لري. خو دا باید لومړی ګام وي، نه وروستی. 

د معیشت بېرته ترلاسه کول د ښځو له خوا یو بل لومړیتوب ګڼل شوی دی چې له ځانه سره ګڼې مثبتې اغېزې لري. که څه هم په دې سره د کار د حق اعاده نشي کیدلی، خو نړیواله ټولنه باید د لومړي ګام په تو ګه د سوداګرو د روانو نوښتونو او د ښځو لپاره بازارونو ملاتړ وکړي. ځینې حل لارې پخپله له ټولنې سره وي. 

د نژادي او مذهبي لږکیو وضعیت اوس هم کړکېچن دی. زه په ځانګړې توګه د هزاره، شیعه، سیکانو او صوفي مذهبي لږکیو په وړاندې متشددو بریدونو په اړه اندېښمن یم. ما همدا ډول له ازبک او ترکمن ټولنو له استازو سره هم لیدنې درلودې چې د خپل حاشیه توب په اړه یې اندېښنې څرګندې کړې. د بریدونو ډېره برخه چې تعلیمي ادارې، عبادت ځایونه یا یې عامه ترانسپورت تر هدف لاندې نیولي دي، د ملکي خلکو ژوند یې اخیستی دی. د سپټمبر پر ۳۰مه پر کاج ښوونیز مرکز باندې برید یې یوه وحشیانه بېلګه ده، چې ۵۴ افراد په کې مړه او ۱۱۴ نور ژوبل شول. له ۵۴ مړو شوو له ډلې یې ۵۱ هزاره ښځې وې. یاد برید په نړیواله کچه لاریونونه راوپارول او د ملګرو ملتونو له خوا په کلکو ټکو وغندل شو. په هر حال، دې برید ته په نړیوالو رسنیو کې ډېر لږ پوښښ ورکړل شو. 

ښاغلی رئیس صاحب – آیا د ژوند همدومره د پامه غورځول عادي چاره ده؟

دا بریدونه، چې ډېری وختونه یې پړه داعش-خراسان اخلي، له کلونو راهیسې روان دي، سیستماتیک برېښي، د جدي نړیوالو جرایمو نښې نښانې په کې ښکاري او باید په بشپړه توګه وپلټل شي، لکه څنګه چې ما په راپور کې یادونه کړې وه.

د هزاره ټولنو غړو، چې ما ورسره په خپل وروستي سفر کې ناستې لرلې، تکرار کړه چې د ۲۰۲۱ د اګست راهیسې د دوی ژوند ډېر محدود شوی دی. له بده مرغه، تعلیم او عامه خدمتونو ته ژمنتیا د دوی پر ضد راګرځیدلې ده، چې د دوی د شدیدې زیانمننې له بې شمېره شاخصونو څخه یو دی. حاکم چارواکي د دې ډول بریدونو په وړاندې د دې ټولنو په خوندیتوب کې پاتې راغلي دي، دوی باید ټول ممکن ګامونه پورته کړي چې دا ټولنې خوندي کړي او مرتکبین او پاروونکي یې له نړیوالو معیارونو سره سم عدالت ته راکش کړي.  

په پنجشېر او نورو شمالي ولایتونو کې د طالبانو د امنیتي ځواکونو او مخالفو وسلوالو ډلو ترمنځ شخړې ادامه لري. د نیول شوو جنګیالیو د ګڼو صحرايي وژنو اعتباري راپورونه موجود دي، چې د نړیوالو بشري حقونو او بشردوستانه قوانینو جدي سرغړونې څرګندوي. په دې ساحو، په ځانګړې توګه په پنجشېر کې چې ما ورڅخه لیدنه وکړه او معلومات مې ترلاسه کړل او له شاهدانو سره مې مرکې وکړې، ټولنې په ستره کچه ځپل شوې دي. هغه ملکي وګړي چې طالبان یې د ملي مقاومت جبهې سره تړلي ګڼي، د کورونو له تالاشۍ، خپلسري توقیف او نیولو، صحرايي وژنو، تعذیب او بېځایه توب سره مخ دي، چې د معلوماتو نشتوالی هم ورسره مل دی. دا ټول کارونه د جمعي شکنجې ښکارندويي کوي چې طالبان ترې منکر دي.  

پنجشېر ته زما تګ او هغه شاهدي چې ما واوریده، زه یې په دې قانع کړم چې د پالیسیو بدلون او بشپړې خپلواکې پلټنې ته اړتیا ده. 

همدا ډول، زه د طالبانو له خوا په ۲۰۲۱ کې د اعلان شوې بښنې په خلاف د پخوانیو ملي دفاعي او امنیتي ځواکونو د هدفي او انتقامي وژنو په اړه هم جدي اندېښمن یم. دا وژنې او ورکیدنې یوازې د ټولنو ترمنځ اندېښنې او خصومت زیاتوي او په راتلونکي کې د پخلاینې په چارو کې هیڅ مرسته نه کوي. حاکم چارواکي باید بښنه پلې کړي او هغه افراد تعقیب کړي چې د پخوانیو امنیتي او نورو چارواکو په وژنو او ورکیدلو کې ښکېل دي.  
ښاغلی رئیس صاحب،
په دې کې هیڅ شک نشته چې په تېرو څلورو لسیزو کې شخړې ټولې ټولنې، له نژادي یا مذهبي تړاو پرته، په ژوره توګه ژوبلې کړې دي. یو ټولشموله دولت او د انتقالي عدالت هراړخیزې پروسې ته اړتیا ده. 
زما له مخکیني سفر راهیسې، د رسنیو ازادي نوره هم کمه شوې ده. له مشهورو رسنیو سره چې د خپرونو د ادامې وړتیا لري. د چارواکو د انتقاد لپاره هیڅ ځای نشته. د شخړه ځپلو ځایونو پوښښ یا تعقیبي راپور ورکول په جدي توګه محدود دي چې په هیواد کې یې د بیان ازادي په عمومي ډول زیانمنه کړې ده. نړیوالې مؤسسې او نړیوال ژورنالستان تر فشار لاندې دي چې له هغو احکامو سره مطابقت وکړي چې د دوی د اصولو مخالف وي. چارواکي باید د بیان ازادۍ او د معلوماتو لاسرسي ته درناوی وکړي او ترویج یې کړي، او یو مساعد چاپېریال رامنځ ته کړي چې د رسنیو کارکوونکي په کې د غچ او بریدونو له وېرې پرته فعالیت کولی شي. 

مدني فضا په عمومي توګه شړیدلې ده، ښځې له عامه صحنې څخه ورکې شوې دي، د مخالفینو او او منتقدینو تر هدف لاندې نیول او غچ اخیستل په زیاتیدو دي، د بیان ازادۍ او غونډو جوړولو باندې محدودیتونه سخت شوي دي، عدالت ته لاسرسی ګډوډ دی، بشري بحران په لوړیدو دی چې سخت ژمی را روان دی او د افغانانو سپما، عاید او مقاومت ورته د تېر کال په پرتله ډېر کم دی، او اقتصاد مخ په ځوړ دی. په داسې حال کې چې دې بحرانونو ټول نفوس اغېزمن کړی دی، ښځې او نجونې تر ټولو زیاتې اغېزمنې شوې دي. نورو څنګ ته شوو ډلو، په ځانګړې توګه ماشومانو، زړو خلکو، معلولیت لرونکو خلکو او د جنسي او جنسیتي لږکیو غړو ته باید لا ډېره پاملرنه وکړل شي. 
نږدې نیم نفوس د خوړو مصؤنیت نه لري، چې په کې ۶،۶ ملیونه خلک په «بېړني» حالت کې دي، چې دا کچه د قحطۍ ته ورته شرایطو په خطر کې خلکو لپاره په ټوله نړۍ کې لوړه ده. د بانکوالۍ له سیستم څخه د افغانستان د مرکزي بانک جلاکول، چې په کې د هیواد اسعاري زېرمو ته لاسرسی هم شامل دی – د کم شوي نړیوال ملاتړ په ملتیا – په جدي توګه افعان اقتصاد اغېزمن کړی دی. دې چارې د روغتیاپاملرنې سیستم په شمول، د اساسي ټولنیزو خدمتونو وړاندې کولو باندې د پام وړ اغېز کړی دی، چې اقتصادي، ټولنیز او فرهنګي حقونه یې هم په منفي توګه اغېزمن کړي دي. 
د درک وړ ده چې نړیواله ټولنه بشري مرستې ته لومړیتوب ورکوي او نه غواړي چې طالبان یې له ملاتړ څخه ګټه پورته کړي. په هر حال، د حاکمو چارواکو او نړیوالې ټولنې ترمنځ اوسنی مخالفت په اصل کې هغه افغانان زیانمنوي چې تر ټولو زیانمنونکي وضعیت کې دي. له همدې امله، مهمه ده چې وضعیت له پراخ لیدلوري څخه تحلیل شي او هغه ساحې په ګوته کړل شي چې د افغان ولس لپاره د مثبت بدلون دخولي نقطې کیدلی شي. د یوې نادولتي مؤسسې یو غړي راته وویل: «افغانان د بشري حقونو او بشري بحران په داسې تقاطع کې ګېر دي چې نړیوال یې هم په تېرو ۱۴ میاشتو کې له حلولو څخه عاجز شوي دي، له همدې امله د تګلارې د بدلولو وخت رارسیدلی دی». 
د بدلون یو څه څرک شته. د یونیسکو په تائید، د بودایي میراث د ساحو په شمول، د فرهنګي دیني میراث ځینې ساحې ساتل شوي دي. ستر رهبر د بندیانو سره د چلند په اړه یو فرمان صادر کړی دی چې له نړیوالو معیارونو سره یو څه مطابق ښکاري. د بندیانو نفوس د ۱۰۰۰۰ په شاوخوا کې ویل شوی دی، او د زندانونو د ادارې لپاره د مسلکي تګلارې یو څه نښې نښانې شته. د بهرنیو چارو وزارت د بشر حقونو او د ښځو د نړیوالو چارو ریاست بېرته راژوندی کړی دی او یوه بین الوزارتي تخنیکي او د همغږۍ کمېټه یې جوړه کړې ده. نورو وزارتونو لکه د کورنیو چارو وزارت او لویې څارنوالۍ د بشر حقونو لپاره مسؤلین ټاکلي دي چې په دې کمېټه کې ناست وي. په هر حال، دا پرمختګونه بشپړې ارزونې ته اړتیا لري. 
 
په پایله کې، سره له دې چې یو څه روښانه ټکي شته، خو په عمومي ډول د بشر حقونو له اړخه وضعیت د خرابیدو په لور روان دی. په ځانګړې توګه، افغانستان د ښځې یا نجلۍ لپاره په نړۍ کې تر ټولو بد هیواد دی. د ځینو نورو بشري حقونو اړوند هم اندېښنې شته، لکه څنګه چې ما په ډاګه کړې دي. له یو اړخه، ثابت او اصولي دریدلو خو د لا نور خرابوالي د مخنیوي لپاره ښکېلتیا ته اړتیا ده. له بل اړخه، باید د مصؤنیت حاکم اقلیم د بشري حقونو په څارلو او د حساب ورکونې د زینې د لومړي پوړ په راپور ورکولو سره وننګول شي. 

له تاسو څخه مننه کوم.

